
19 dekabr 2019-cu il, cümə axşamı 3
Azərbaycan–Ukrayna dostluq 

münasibətləri hələ Sovet İttifaqı 
dönəmində də müsbət çalarları 
ilə diqqətdən yayınmırdı. Həmin 
dövrdə Azərbaycan–Ukrayna 
arasında ölkədaxili iqtisadi-ticarət, 
elm, təhsil, səhiyyə, idman və 
digər sahələrdə əlaqələr davam 
etmişdir. Bu illərdə Ukraynanın 
ali təhsil müəssisələrində onlarca 
azərbaycanlı mütəxəssis yetişmiş, 
həyatını və peşəsini bu respublika 
ilə həmişəlik bağlayan soydaşla-
rımız çoxalmışdır. Eyni zamanda, 
siyasi və humanitar sahələrdə də 
sıx tərəfdaşlıq əlaqələri olmuşdur. 

1991-ci ildə – SSRİ-nin 
süqutundan sonra dövlət 
müstəqilliyini elan edən postso-
vet ölkələri arasında keyfiyyətcə 
yeni münasibətlər formalaşdı. 
Azərbaycan Respublikası ilə 
Ukrayna arasında həm tarixi 
köklərə və əlaqələrə, həm də hər 
iki ölkənin və xalqın inkişaf ma-
raqlarına uyğun olan əməkdaşlıq 
bərqərar oldu. 1991-ci il oktyabrın 
18-də dövlət müstəqilliyini bərpa 
edən Azərbaycan Respublikası 
həmin il dekabrın 6-da Ukrayna-
nın dövlət müstəqilliyini tanıdı və 
31 yanvar 1992-ci ildə ölkələrimiz 
arasında diplomatik münasibətlər 
quruldu. Lakin müstəqilliyimizin 
ilk illərində dövlətlərarası 
münasibətlər çox ləng irəliləyirdi. 

1993-cü ilin ikinci yarısından 
başlayaraq, digər sahələrdə 
olduğu kimi, dövlətlərarası 
münasibətlərdə də yeni 
mərhələnin əsası qoyuldu. 1996-
cı ildə Ukraynanın Azərbaycanda, 
1997-ci ildə isə Azərbaycanın 
Ukraynada səfirliyi açıldı. Həmin 
vaxtdan başlayaraq dövlətlərarası 
münasibətlər, əməkdaşlıq və 
tərəfdaşlıq getdikcə daha da 
yaxşılaşdırıldı. Əlaqələrin daha 
da möhkəmləndirilməsi məqsədilə 
yaxın illərə qədər iki ölkə arasın-
da müxtəlif sahələr üzrə 120-yə 
yaxın sənəd imzalanıb. Ölkə 
prezidentlərinin, parlament və 
hökumət başçılarının, o cümlədən 
xarici işlər nazirlərinin ümumilikdə 
55-ə yaxın qarşılıqlı səfərləri baş 
tutub. Bütün bunlar iki ölkə ara-
sında münasibətlərin inkişafının 
göstəricisidir.

Ukrayna Prezidenti  Vladimir 
Zelenskinin ölkə başçısı 
seçildikdən bir müddət sonra res-
publikamıza rəsmi səfərə gəlməsi 
təsadüfi sayıla bilməz. Bu, ilk 
növbədə, dostluq və əməkdaşlıq 
əlaqələrinin qədim tarixə malik 
olmasının və ölkəmizin dünya-
da artan nüfuzunun, ən güclü 
dövlətlər sırasında yer almasının 
nəticəsidir. Artıq dünyanın nüfuzlu 
agentlikləri, sorğu mərkəzləri də 
Azərbaycanın dünyanın sayılıb-
seçilən dövlətlərindən olduğunu 
faktlarla əsaslandırırlar. Yeri 
gəlmişkən, bugünlərdə ABŞ-ın 
“U.S. News & World Report” 

jurnalında dərc olunmuş reytinq 
siyahısında dünyanın ən güclü 80 
dövləti sırasında Azərbaycanın 
adı 45-ci yerdə qərarlaşıb. Bu, 
ölkəmizin dünyada artan nüfuzu-
nun göstəricisidir.

Dövlətimizin başçısı da 
Ukrayna Prezidentinin ölkəmizə 
rəsmi səfərini qiymətləndirərkən 
bu məqamı diqqətə çatdırdı. 
Vladimir Zelenskinin Azərbaycana 
rəsmi səfərə gəlməsindən 
məmnunluğunu ifadə edən 
Prezident İlham Əliyev bunu 
ölkəmizə olan diqqətin təzahürü 
kimi dəyərləndirdi. Qeyd etdi 
ki, bizim ölkəmiz də Ukrayna – 
Azərbaycan əlaqələrinin inkişafı-
na çox böyük diqqət yetirir. Həm 
təkbətək formatda, eyni zamanda, 
nümayəndə heyətlərinin iştira-
kı ilə danışıqlarda Ukrayna – 
Azərbaycan ikitərəfli əlaqələrinin 
müxtəlif aspektlərinin geniş 
müzakirə olunduğunu və çox 
səmərəli fikir mübadiləsi aparıldı-
ğını diqqətə çatdıran dövlətimizin 
rəhbəri ölkələrimiz arasında siyasi 
əlaqələrin də yüksək səviyyədə 
olduğunu bildirdi. 

Səfər çərçivəsində apa-
rılan danışıqlar zamanı Uk-
rayna–Azərbaycan ikitərəfli 
Hökumətlərarası Komissiyasının 
fəaliyyətinin gücləndirilməsi, 
ticarət dövriyyəsinin artırılma-
sı, iqtisadi, biznes dairələrinin 
birgə fəaliyyət sahələrində, 
Ukraynanın Azərbaycana, həm 
də Azərbaycanın Ukraynaya 
sərmayə qoyuluşu ilə bağ-
lı konkret təkliflər, energetika 
sahəsində əməkdaşlıq müzakirə 
edildi. Dövlətimizin başçısı bu 
sahələrdə əməkdaşlıq əlaqələrinin 
daha da möhkəmləndiriləcəyinə 
əminliyini ifadə etdi və son illər 
ölkəmizə qoyulan sərmayə 
barədə məlumat verdi: “Son 
15 il ərzində Azərbaycana 270 

milyard dollar sərmayə qoyulub-
dur. Bu sərmayənin yarısı xarici 
sərmayədir. Bu, onu göstərir ki, 
ölkəmizdə çox gözəl investisiya 
iqlimi vardır, xarici investorların 
maraqları və buraya qoyulan 
vəsait dövlət tərəfindən qoru-
nur. Ukraynada da investisiya 
iqlimi yaxşılaşır. Biz bunu gö-
rürük və böyük investisiyalarla, 
özəlləşdirmə ilə bağlı böyük plan-
lar var. Bu barədə biz Prezidentlə 
danışdıq, hesab edirəm ki, 
Azərbaycan şirkətləri müxtəlif in-
vestisiya layihələrində fəal iştirak 
etməlidirlər”. 

Son 15 il ərzində 
Azərbaycanda iqtisadi artımın 
sürətlə getdiyi, iqtisadiyyatın 
3 dəfədən çox, ümumi daxili 
məhsulun 300 faizdən çox artma-
sı, yoxsulluğun səviyyəsinin 50 
faizdən 5 faizə enməsi, son illər 
təqdim olunan sosial paket və bu-
nun 4 milyon 200 min nəfəri əhatə 
etməsi, minimum əməkhaqqının 

2 dəfə, minimum pensiyanın 70 
faiz, bəzi müavinətlərin 50 faiz, 
bəzilərinin isə 100 faiz artırılması, 
infrastruktur layihələrinə böyük 
önəm verilməsi maraqla qarşılan-
dı. Müzakirələr zamanı bəlli oldu 
ki, Azərbaycan hazırda borca-
lan ölkə yox, borcverən ölkədir. 
Hazırda xarici ölkələrə qoyulan 
sərmayələrin miqdarı 20 milyard 
dolları ötüb. 

İki ölkə arasında energeti-
ka sahəsində də əməkdaşlıq 
yüksək səviyyədə davam et-
dirilir. Dövlətimizin başçısı 
SOCAR-ın artıq uzun illərdir ki, 
Ukraynada fəaliyyət göstərdiyini, 
altmışdan çox yanacaqdoldur-
ma məntəqəsinin, dörd neft 
bazasının fəaliyyət göstərdiyini 
diqqətə çatdırdı. Müzakirələr 
zamanı SOCAR-ın Ukraynadakı 
fəaliyyətinin genişləndirilməsi və 
konkret addımlar atılması barədə 
razılıq əldə olundu. Həmçinin 
qeyd edildi ki, əvvəlki illərdə 

kənd təsərrüfatı sahəsində də 
əməkdaşlıq aparılırdı. Hətta, 
Azərbaycan Ukraynadan 400-dən 
çox kənd təsərrüfatı texnikasını 
aldığı da diqqətə çatdırıldı. Bu 
sahədə də əməkdaşlığın davam 
etdirilməsinin zəruriliyi bildirildi. 

Ölkələr arasında turizmin inki-
şafı prioritet məsələ kimi müzakirə 
mövzusu oldu. Dövlətimizin baş-
çısı bu barədə məlumat verərək 
dedi: “Digər önəmli məsələ, – bu 
gün bu məsələyə kifayət qədər 
böyük vaxt ayrıldı, – turizmin 
inkişafıdır. Həm Azərbaycanın, 
həm də Ukraynanın çox böyük 
və zəngin turizm imkanları vardır. 
Bu sahədə də birgə əməkdaşlıq, 
təcrübə mübadiləsi, birgə layihələr 
müzakirə edildi, geniş fikir 
mübadiləsi aparıldı və konkret 
tapşırıqlar verildi”.

Son illər respublikamız-
da humanitar sahədə həyata 
keçirilən beynəlxalq tədbirlər 
də təsdiqləyir ki, mədəniyyətlər 

və sivilizasiyalararası dialoqa 
böyük önəm verilir. Təbii ki, iki 
ölkə arasında humanitar sahədə 
də əməkdaşlıq müzakirə möv-
zusu olmalı idi. Azərbaycanda 
Ukrayna mədəniyyətinə çox 
böyük hörmətin olması, Uk-
rayna dilinin tədris edilməsi, 
Bakı Slavyan Universitetində 
Ukrayna Mərkəzinin yaradılma-
sı, eyni zamanda, Ukraynanın 
ali məktəblərində Azərbaycan 
tarixinə, ədəbiyyatına kifayət 
qədər böyük yer ayrılması, 
humanitar sahədə əməkdaşlığın 
daha da möhkəmləndirilməsində 
mühüm rol oynayacağı diqqətə 
çatdırıldı. 

Ukrayna Prezidenti 
Azərbaycana ilk rəsmi səfərindən 
məmnunluğunu ifadə etdi və 
Azərbaycanın çox qonaqpərvər 
və dost ölkə olduğunu xüsusi 
vurğuladı. Mətbuata bəyanatında 
o bildirdi ki, Azərbaycan həmişə 
Ukrayna üçün etibarlı dost və 
mühüm strateji tərəfdaş olmuşdur. 
Bu münasibətləri daha yüksək 
mərhələyə qaldırmaq üçün böyük 
imkanların olduğunu qeyd etdi. 
Energetika, kənd təsərrüfatı, 
turizm, infrastrukturun inkişafı 
sahələrinin Ukrayna üçün prio-
ritet sahələr olduğunu bildirdi. 
Gələcəkdə əməkdaşlığın daha 
da genişləndirilməsi barədə 
ümumi razılığa gəlindiyindən 
məmnun qaldığını bildirən 
V.Zelenski dedi: “Cənub Qaz 
Dəhlizi layihəsi də bizim ölkəmiz 
tərəfindən xüsusi izlənilir. Bu 
layihənin genişləndirilərək Avropa 
istehlakçılarına çatdırılmasına 
öz töhfəmizi müzakirə etdik. 
Xüsusilə də hesab edirəm ki, 
bizim – həm Ukraynanın, həm də 
Azərbaycanın misilsiz nəqliyyat 
potensialı var. Biz belə qərara 
gəldik ki, nəqliyyat və aviasi-
ya daşımaları sahələrində də 
təmaslarımızı, əməkdaşlığımızı 
gücləndirək. Növbəti il yanvarın 

sonunadək biz Kiyev şəhərində 
ikitərəfli Hökumətlərarası Komissi-
yanın iclasını təşkil edəcəyik”.

Ukrayna Prezidenti milli və re-
gional təhlükəsizlik məsələlərinin 
müzakirə olunduğunu da diqqətə 
çatdırdı və məsələnin hər iki ölkə 
üçün önəmli olduğunu vurğu-
ladı: “Təbii ki, bizim bugünkü 
söhbətimizin əsas hissəsini 
milli və regional təhlükəsizlik 
məsələləri təşkil edirdi. Biz burada 
Dağlıq Qarabağ münaqişəsi və 
Ukraynanın şərqində baş verən 
münaqişəni müzakirə etdik. Biz 
bir-birimizi ölkələrimizin ərazi 
bütövlüyünün və suverenliyinin 
bərpa edilməsi məsələsində də 
dəstəkləyirik. Burada söhbət 
beynəlxalq səviyyədə tanınmış 
sərhədlər çərçivəsində bərpadan 
gedir. Bu baxımdan, bu prinsip 
həm ikitərəfli təmaslarda, həm də 
beynəlxalq təşkilatlar çərçivəsində 
bizim əməkdaşlığı özündə ehtiva 
edir. Bu, bizim ölkələrimizin 
arasında olan münasibətlərin 
səviyyəsinin göstəricisidir. Biz 
həm regional, həm də qlobal 
səviyyədə birgə mövqedən çıxış 
edirik. Azərbaycana 2020-ci ildə 
GUAM-a uğurlu sədrlik arzu 
edirəm”.

Prezident V.Zelenski 90-
dan çox Ukrayna, 100-dən 
artıq Azərbaycan şirkətinin 
iştirak etdiyi biznes forumu çox 
mühüm hadisə adlandırdı və 
Azərbaycan şirkətlərini Ukraynada 
da görmək, xüsusilə yolların 
tikintisində fəaliyyət göstərmələri 
arzusunda olduğunu bildirdi. 
Azərbaycanın “Bakcell” mobil 
operatorunun Ukrayna bazarına 
daxil olduğunu, investisiyaların 
700 milyon dollara yaxın 
olduğunu və bu investisiyanın 
dövlət səviyyəsində qorunduğunu 
xatırlatdı. Prezident SOCAR 
şirkəti ilə dostluq münasibətlərini 
də diqqətə çatdırdı və bu şirkətin 
Ukraynada fəaliyyətinin daha da 
genişləndirilməsinin zəruriliyini 
qeyd etdi. 

Ukrayna Prezidenti 
Azərbaycana səfərindən, 
keçirdiyi görüşlərdən, imzalanan 
sənədlərdən məmnunluğunu ifadə 
etdi.

Səfər çərçivəsində diqqət 
çəkən məqamlardan biri də 
Azərbaycanın Birinci vitse-
prezidenti Mehriban Əliyeva ilə 
Ukraynanın birinci xanımı Yelena 
Zelenskayanın görüşü oldu. 
Çay süfrəsi arxasında keçirilən 
görüşdə Mehriban Əliyeva Yelena 
Zelenskayanı Bakıda görməkdən 
məmnun olduğunu və bu 
səfərin ölkəmizlə daha yaxından 
tanış olmaq üçün gözəl imkan 
yaratdığını bildirdi. 

Əliqismət BƏDƏLOV,
“Xalq qəzeti”

Biz bu gün çox geniş fikir 
mübadiləsi aparmışıq, bir neçə 
önəmli sənəd imzalanıb. Əsas 
odur ki, bizim aramızda yaranan 
qarşılıqlı etimad, əminəm 
ki, Ukrayna – Azərbaycan 
əlaqələrinin inkişafı üçün önəmli 
rol oynayacaq.

İlham ƏLİYEV  
Azərbaycan Respublikasının 

Prezidenti

Bizim münasibətlərimiz 
zamanın sınağından keçib. 
Biz çətin vaxtlarda bir-
birimizə hər zaman dayaq 
olmuşuq. Azərbaycan 
Ukrayna üçün həmişə etibarlı 
dost və mühüm strateji 
tərəfdaş olmuşdur və bu gün 
də bu, belədir.

Vladimir ZELENSKİ
Ukrayna Prezidenti

Ukrayna Azərbaycanı özünə etibarlı 
dost və strateji tərəfdaş hesab edir

Son 16 ildə aparılan uğurlu xarici siyasət Azərbaycanın dünya birliyindəki əlaqələrini 
daha da möhkəmləndirib. Bu illər ərzində həyata keçirilən islahatlar ölkəmizlə 
əməkdaşlıq etmək istəyən dövlətlərin sayını xeyli artırıb. Dünyada sabitlik adası kimi 

tanınan Azərbaycan artıq etibarlı dost və tərəfdaş imicini də qazanıb. Hər dəfə dövlətimizin 
başçısının xarici səfərləri, eyni zamanda, ölkəmizdə dövlət və hökumət başçıları ilə 
görüşləri böyük maraqla izlənilir. Ukrayna Prezidenti Vladimir Zelenskinin Bakıya rəsmi 
səfəri də diqqət mərkəzində oldu. Bu həm də Ukrayna Prezidentinin ölkəmizə ilk rəsmi 
səfəri idi.

Ukrayna mətbuatı Prezident 
Zelenskinin Bakı səfərindən yazır 

 � Ukrayna Prezidenti Zelenskinin 
ölkəmizə rəsmi səfəri Ukrayna mediasında geniş 
işıqlandırılıb. 

“Gordonua.com” 
saytı “Zelenski Bakıda: 
Azərbaycan Ukrayna üçün 
etibarlı dost olub və belə də 
olacaq, əminəm ki, strateji 

tərəfdaş olacaq” sərlövhəli 
məqalə dərc edib. Müəllif 
Ukrayna Prezidentinin 
Azərbaycan Prezidenti İlham 
Əliyevlə görüşündə müzakirə 
etdiyi məsələləri, iki ölkə ara-
sında əməkdaşlığın davam 
etdirilməsini geniş işıqlan-
dırıb. Bildirilib ki, görüşdə 
regional və milli təhlükəsizlik 
məsələlərinin təmin 

edilməsi, eləcə də turizm 
sektorunda əməkdaşlığın 
genişləndirilməsi müzakirə 
mövzularından olub. Ukray-
na Prezidentinin mətbuat 

xidmətinin açıqlamasına 
görə, hər iki Prezident 
beynəlxalq səviyyədə tanı-
nan sərhədlər çərçivəsində 
ölkələrin ərazi bütövlüyünün 
və suverenliyinin bərpası 
məsələsində bir-birini 
dəstəklədiklərini vurğulayıb. 

“Bizim münasibətlərimiz 
zamanın sınağından keçib. 
Biz çətin vaxtlarda, bir-

birimizə hər zaman dayaq 
olmuşuq. Azərbaycan Ukray-
na üçün həmişə etibarlı dost 
və mühüm strateji tərəfdaş 
olmuşdur və bu gün də, bu, 
belədir”, – deyə Ukrayna 
Prezidenti Vladimir Zelenski 
bildirib.

Məqalədə, həmçinin 
Ukraynanın şərqindəki və 
Ermənistan–Azərbaycan, 
Dağlıq Qarabağ münaqişə 
ocaqları ilə bağlı məsələnin 
də müzakirə edildiyi diqqətə 
çatdırılıb. Müəllif Odessa və 
Gəncə, Truskavets və Quba 
şəhərləri arasında iqtisadi-
ticarət, elmi-texniki və mədəni 
əməkdaşlıq üzrə müqavilə 
imzalandığını qeyd edib.

“Seqodnya.ua” eləcə də 
“glavcom.ua” saytlarında ve-
rilmiş məqalələrdə Prezident 
Zelenskinin Bakını gəzməsi 
və Ukrayna məhsullarının sa-
tıldığı mağazaya baş çəkməsi 
vurğulanıb. Bu barədə, 
həmçinin Prezident öz 
rəsmi “Feysbuk” səhifəsində 
də izləyicilərinə məlumat 
verib. O yazıb ki, Ukrayna 
məhsulları dadlıdır. Bizim 
pendirlər, yoqurtlar, kolbasa 
məhsulları və hətta şirələr də 
Bakının mərkəzində satılır. 
Yerli sahibkarın “Ukrayna 
məhsulları” adlı 11 mağazalar 
şəbəkəsi var. O, bu şəbəkəni 
genişləndirməyi nəzərdə 
tutub. Bundan əlavə, Bakıda 
Ukrayna restoranı da açıla-
caq. 

“11 Ukrayna” teleka-
nalının saytında “Ukrayna 
Azərbaycanla beynəlxalq 
nəqliyyat sahəsində 
əməkdaşlığın artırılmasında 
maraqlıdır” sərlövhəli məqalə 
dərc olunub. Ukraynanın 

beynəlxalq avia, avtomobil 
və dəmir yolları yükdaşıma-
ları sahəsində əməkdaşlığın 
genişləndirilməsində ma-
raqlı olması və bu sahədə 
razılıq əldə edilməsi vurğu-
lanır. Transxəzər nəqliyyat 
marşrutu layihəsi barədə də 
müzakirələrin aparıldığı qeyd 
edilir.

Məqalədə  Zelenskinin 
ölkəsinin Cənub Qaz 
Dəhlizini dəstəklədiyi və onun 
genişləndirilməsi ilə bağlı 
imkanları araşdırmaq üçün 
razılıq əldə olunduğu vurğu-
lanıb. Qeyd edilib ki, iki ölkə 
arasında informasiyanın qo-
runmasının təminatı, biznes 
şəraitinin tənzimlənməsi ilə 
bağlı əməkdaşlıq barədə də 
sənədlər imzalanıb.

Ukraynanın “24tv.ua” 
saytı “Yelena Zelenskaya 

Azərbaycanın ukraynalı 
icması ilə görüşüb” sərlövhəli 
məqalədə Ukraynanın birinci 
xanımının bu görüş barədə 
öz “İnstaqram” səhifəsində 
şəkillər və məlumat pay-
laşması qeyd edilir. O, 
ölkəmizdəki fəal diaspor 
nümayəndələri ilə görüşündə 
deyib: “Ukrayna qadınları-
nın olduğu yerdə həmişə 
səmimiyyət və xoş ab-hava 
var. Bu gün bir daha əmin ol-
dum ki, Ukrayna qadın biznes 
klubu Azərbaycanda buna 
parlaq nümunədir. Bu qadın-
lar, nəinki əməkdaşlıq üçün, 
həmçinin yad ölkədə Ukrayna 
adını daha da populyarlaş-
dırmaq ideyası ətrafında bir 
araya gəliblər”.

Əfsanə BAYRAMQIZI, 
“Xalq qəzeti”

Nazirlik daha 4 sosial təminat 
növü üzrə xidmətini təqdim etdi
Əmək və Əhalinin 

Sosial Müdafiəsi 
Nazirliyinin e-təyinat 

sistemlərinin sayı 14-ə, 
e-arayış xidmətlərinin sayı 
12-yə çatdı.

Əmək və Əhalinin So-
sial Müdafiəsi Nazirliyi 4 
sosial təminat növünün – bir 
yaşınadək uşağı olan aztəminatlı 
ailələrə (ünvanlı sosial yar-
dım almaq hüququ olan) 
buna görə aylıq müavinətin, 
habelə müharibə və 20 Yanvar 
əlillərinin, Çernobıl qəzası ilə 
əlaqədar I və II dərəcə əlilliyi 
müəyyən edilmiş şəxslərin 
uşaqlarına aylıq müavinətin 
təyinatını da elektronlaşdır-
dı. Həmçinin nazirlik 4 növ 
e-arayış xidmətini – mənzillə 
təminat, ünvanlı dövlət sosial 
yardımının təyinatı, ödənişi, 
habelə fərdi şəxsi hesablar 
barədə arayışların alınması üzrə 
e-xidmətləri istifadəyə verdi.

Əmək və Əhalinin Sosial 
Müdafiəsi Nazirliyindən aldığı-
mız məlumatda deyilir ki, DOST 
Agentliyində yeni e-təyinat 
sistemləri və e-arayış xidmətləri 
ilə bağlı təqdimat tədbirində 
nazirliyin sosial təminat siyasəti 
şöbəsinin müdiri Babək Hüsey-
nov əmək, məşğulluq, sosial 
təminat sahələri üzrə idarəçiliyin 
və xidmətlərin elektron texno-
logiyalar üzərində qurulması-
nın aparılan islahatların əsas 
istiqamətlərindən olduğunu 
vurğulayıb. O bildirib ki, 2019-
cu ilin əvvəlindən ölkəmizdə 
pensiyaların avtomatlaşdırılmış 
qaydada təyinatı mexanizmi 
işə salınıb. Həmçinin bu ilin ilk 
aylarından sosial müavinət və 
təqaüdlərin e-təyinatı infrastruk-
turunun da qurulması işlərinə 
başlanıb. 

B.Hüseynov qeyd edib ki, 
hazırda daha 4 sosial təminat 
növünün də e-təyinatı sistemləri 
təqdim edilir və bununla 
2019-cu ildə sosial təminat 
növləri üzrə istifadəyə verilən 
e-təyinat sistemlərinin sayı 14-ə 
çatır. Onların sırasına yaşa və 
əlilliyə görə pensiyanın, uşağın 
doğulmasına görə birdəfəlik 
müavinətin, əlilliyə görə, 
sağlamlıq imkanları məhdud 
uşağa, bir yaşınadək uşağı olan 
aztəminatlı ailələrə, müharibə 
və 20 Yanvar əlillərinin, 
Çernobıl qəzası ilə əlaqədar I 
və II dərəcə əlilliyi müəyyən 
edilmiş şəxslərin uşaqlarına 
aylıq müavinətin, müharibə və 
20 Yanvar əlillərinə, I dərəcə 
əlilliyi olan şəxslərə Preziden-
tin təqaüdünün və s. təminat 
növlərinin e-təyinat sistemləri 
daxildir.

Qeyd edilib ki, müavinət 
və təqaüdlərin təyinatında 
avtomatlaşdırma tədbirləri 
illik təqribən 180 minədək 
təyinatın vətəndaşların hər hansı 
bir ünvana getmələrinə ehti-
yac olmadan elektron şəkildə 
həyata keçirilməsi deməkdir. 
Eyni zamanda, daha 4 e-arayış 

xidməti bu gün təqdim edilir ki, 
bununla da nazirliyin e-arayış 
xidmətlərinin sayı artıq 12-yə 
çatır.

Tədbirdə nazirliyin 
E-xidmətlər və innovasiya-
lar şöbəsinin müdiri Kənan 
Əkpərov yeni e-təyinat 
sistemləri barədə məlumat 
verib. Bildirilib ki, qeyd 
edilən müavinətlərin təyinatı 
vətəndaşların həmin sosial 
ödənişlərin təyin edilməsi 
üçün hansısa quruma müraciət 
etməsinə ehtiyac qalmadan 
elektron qaydada aparılacaq. 
Misal üçün, aztəminatlı ailəyə 
ünvanlı sosial yardım elek-
tron qaydada təyin edildikdə, 
sistemə daxil edilmiş müva-
fiq məlumat əsasında həmin 
ailədəki 1 yaşa qədər olan uşağa 
da aylıq müavinət avtomatik 
təyin ediləcək.

K.Əkpərov həmçinin 
mənzillə təminat, ünvanlı dövlət 
sosial yardımının təyinatı, 
ödənişi, fərdi şəxsi hesablar 
barədə arayışın alınması üzrə 
e-xidmətlərdən istifadə prose-
durlarını diqqətə çatdırıb. 

“Xalq qəzeti”




